
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

પહેરામણી નણદીએ અટકાવી, કુંવર બાઈ પિતા કને આવી;

બે તોલાની રાખડી લાવી, દશ તોલા આપી સમજાવી.

આપ્યા સાસુને સોળ શણગાર, પહેરાવી કીધો નમસ્કાર;

તવ કોપ્યાં વડ સાસુ અપાર, સર્વ કુટુંબનો કીધો તીરસ્કાર.



વલણ.

તિરસ્કાર કીધો ડોસીએ, હવે પહેરામણી પહેરું નહીંરે;

વડી વહુઅર આગળ થઈ, ને હું ઘરડી બેશી રહીરે.





કડવું ૧૫ મું. -રાગ મેવાડો.



વડી વહેવાણ રીસાયાં જાણી, લક્ષ્મીજી પાસે આવ્યાંજી;

સારુ ખીરોદક ખાધે મૂકી, ડોસીને સમજાવ્યાંજી.

જે જેકાર થયો મંડપમાં, ગીત ગાય છે રામાજી;

મોસાળું તે મહેતાજીનું, બીજા સર્વે ભામાજી.

પોતે પોતાનાં સગાં તેડ્યાં, જેનો જ્યાં સગવેડજી;

મનવાંછિત પહેરામણી દેખી, માંડી તેડાતેડજી.

ઘેર ઘેર વાત થઈ નાગરમાં, મહેતો કરે મામેરુંજી;

વિચાર કરતી અબળા દોડી, મનમાની સાડી પહેરેજી.

ચાર વરણ સઉ ચરણે ચાલી, આવ્યાં મંડપમાંયજી;

પલવટવાળી શ્રીવનમાળી, તતક્ષણ આવ્યાં ત્યાંયજી.

મહેતાજી ઊભા તાળ વજાડે, ગાય વેરાગી ગીતજી;

વડસાસુ કુંવર વહુને કહે, પહેરામણીની રીતજી.

શ્રીરંગજી ને શામળ મહેતો, પામ્યા ધોળાં શેલાંજી;

હેમજી ખેમજી મહેતાને, દશેક ખાંધે મેલ્યાંજી.

કભાય કોને પામરી પટકા, નામ ન જાયે ગણિયાંજી;

કોને મુગટા કોને પિતાંબર, કોને શેલાં શણિયાંજી.

મગિયાં દોરિયા અસાવળી કોને, શેલાં પટ્ટ સાલજી.

ગુચ્છ પેચ પાઘડીઓ તોરા, દીસે ઝાક ઝમાલજી.

પાયજામા નીમા પછેડી, જામા અવળા બંધજી;

વસ્ત્રતણો તો વરસાદ વરસ્યો, જ્યાં દોશી કરુણાસિંધજી.

બાજુબંધ બેરખા અતિ સુંદર, વેઢ વીટિયો છાપજી;

દુગદુગી માળાને માદળિયાં, આપ્યાં મોતી અમાપજી.

